МИНЕМ МЕТОДИК ОСТАЛЫГЫМ

Эссе

Насыйрова Әлфия Хамис кызы -

Лаеш муниципаль районы  

Муниципаль бюджет гомуми белем учреждениесе
“Татар Янтыгы төп гомуми белем мәктәбе”нең 

татар теле һәм әдәбияты укытучысы 

И туган тел, и матур тел,

Әткәм-әнкәмнең теле!

Дөньяда күп нәрсә белдем

Син туган тел аркылы.

     Зәвык белән бизәлгән, якты, чиста татар теле һәм әдәбияты кабинетында дәрес бара.  Бер кечкенә малай сөекле шагыйребезнең шигырен яттан укый. 
И туган тел, и матур тел… 
Бөек, горур татар теле.  Аның матурлыгы әниемнең бишек җырлары, тылсымлы әкиятләре,  дастаннары аша миңа бирелгән. Бөек Тукай, Җәлил шигырьләренең аһәңле яңгырашы, Галимҗан Ибраһимовның балачак илендә танышкан “Алмачуар”ы, Гариф Гобәйнең “Агыйделе”, Гомәр Бәшировның “Туган ягым яшел бишек”, Габдрахман Әпсәләмовның “Ак чәчәкләр”е  бу телгә миндә  мәхәббәт тәрбияләгән.
Әйе, мин туган телемне, ана телемне, үз телемне яратам, шуңа күрә татар теле һәм әдәбияты укытучысы һөнәрен сайладым. 
 Инде менә егерме сигез ел үтеп тә киткән. Укучылар арасында узган 28 ел чиксез шатлыкларын да, борчуларын да бүләк иткәндер. Шатлыклары, борчулары белән егерме сигез ел! Еллар үткән саен мин, чыннан да, никадәр җаваплы хезмәткә алынганлыгымны ныграк тоя барам, үземнең укучыларыма кирәклегемне аңлап горурланам.

Мин – укытучы! Минем бурычым – белемле, туган җирен, илен,телен хөрмәт итүче шәхесләр тәрбияләү, укучыларга туган телне, әдәбиятны тирәнтен өйрәтү. Максатым  -  телнең матурлыгын, үткерлеген укучыларыма җиткерү, аларны чын татар уллары һәм кызлары итеп тәрбияләү. 
Егерме сигез ел!  Шушы еллар дәверендә мин нинди уңышларга ирештем соң?. Минем табышларым нәрсәдә? Ә минем педагогик  осталыгым  кайда чагыла? Әкрен генә хәтер йомгагын сүтәм.

Дәресләр, дәфтәрләр, билгеләр, дәрес планнары, җыелышлар... Тормышның,  яраткан эшемнең шушы шатлыклы мизгелләре арасында йөгереп йөреп, эшемдә булган, ирешелгән уңышларын тиешенчә язып та барылмаган. Чыннан да, табыш нәрсә соң ул? Бәлки Шәриф Хөсәеновның “Әни килде”драмасын, Мәхмүт Хәсәновның “Язгы аҗаган” романын укыганда балаларның геройларны кызгануларыдыр, бәлки сүзнең мәгънәсен аңлап, укучыларымның тормышта кешеләргә карата мәрхәмәтле, ярдәмчел булуларыдыр, ә бәлки бәләкәй генә икенче сыйныф укучысы Гарафиева Диләрәнең Гәндәлиф әбине юл аша чыгарып куюымы, бәлки “Апа, бигрәк матур укыдыгыз, мин тагы тырышам әле, билгене иртәгә куярсыз”, - дигән икенче сыйныф укучысы Садриев Саматның яратып, сиңа ышанып караган  ялтыраган күзләредер.. Бәлки, бәлки, бәлки... Ә ул “бәлкиләр” бик күп.
Һәрбер дәрес үзе бер кечкенә генә ачыш кебек. Беренче карашка, авыр тоелган кагыйдәләрне аңлаешлы итүдә, татар теле һәм әдәбияты кабинетында тупланган бай дидактик материал ярдәмгә килә. Дәресләрне терәк-схемалар, перфокарталар, карточкалар, тестлар, контроль сораулар кулланып үткәрү,  минемчә, барысы да аларның нәтиҗәлелеген арттыра. Укучыларның татар теле һәм әдәбияты фәннәреннән үткәрелгән олимпиадаларда, төрле конкурсларда ел саен район һәм республика буенча призлы урыннар яулавы, шушы хезмәтләрнең ачык күрсәткече булып тора.

Татар сүзенең матур аһәңе укучыларда үз – үзләренә ышаныч, киләчәккә өмет уятуыдыр. 2000 нче елгы чыгарылыш укучыларымның барысы да югары уку йортларында белем алды. Шуларның өчесе - татар теле һәм әдәбияты укытучылары. Укытучы өчен укучылары остазларының юлын дәвам итү дә олы куаныч. Бүген инде алар үзләре тәҗрибәле татар теле һәм әдәбияты укытучылары.

Сүз. Тел күрке - сүз. Математика, физика фәннәрен укытканда, бәлкем, исәпләүләрдә хата җибәрергә буладыр. Ә менә татар әдәбияты дәресләрендә бер генә хата да җибәрергә ярамыйдыр, минемчә, чөнки мин яхшыдан яманны, ямьсездән матурны, тәртипле булуны әхлаксызлыктан аерырга өйрәтәм. Җылы сүз белән яшь күңелгә  вакытында терәк була алмасаң, бөтен гомереңә җитәрлек ялгыш ясала. Ә мин матур әдәбият аша, ягымлы ана телем аша күпме укучыларымны яхшылыкка  өндәдем, укучыларыма авыр булганда, тормыш җилләре аларны аяктан екканда, аякка басып калырга җилкәннәрен ачтым. Бу эштә үзеңнең керткән өлешеңне күрү – икеләтә сөенеч.
Балалар мәктәпкә йөз ел элек килгәндәге кебек, бәхетле булырга, шәхес буларак формалашырга, белем алырга, үзләренең фикерләрен дөрес аңлатырга өйрәнергә теләп киләләр.    Шуңа күрә   заман мәктәбе укытучыдан аның һөнәри яктан үсешен, аерым алганда, дәрестә укучылар эшчәнлеген дөрес сайлауны таләп итә. Бу яктан миңа иҗади үсеш технологиясе белән эшләү ошый. Бу технология шәхесне заман таләпләренә туры килә торган белемнәр җыелмасы белән коралландыруны, аны җәмгыятьтәге төрле үзгәрешләргә, тормыш ситуацияләренә әзерләүне, фән нигезләрен ныклы үзләштерүне күздә тота. Балаларны дөрес юнәлешкә кертеп җибәргәндә, тышкы яктан бөтен нәрсәгә битараф булып тоелган балаларның да төрле бәйгеләрдә катнашырга теләк белдерүләре үземнең дөрес юлда икәнлегемне аңларга ярдәм итә. 

Бүген уку – укыту процессына яңа технологияләрне кертеп җибәрү – укытучы алдында торган төп таләп. Заман укытучысы булу, укучыларны үз фәнем белән кызыксындыру, аларның игътибарын җәлеп итү өчен, яңа технологияләрне үзләштерергә һәм аларны укыту процессында кулланырга тырышам.
Кечкенәдән үк телевидение, интернет, компьютер программалары белән аралашып үскән заман баласын укыту – тәрбия эшен компьютер технологияләреннән башка оештырып булмый. Бүгенге көндә беренче юлдашым – ул мәгълүмати – коммуникатив технологияләр. Интернет аша күп мәгълүмат алырга өйрәнгән балаларда матур әдәбият, фән белән кызыксынуны тудыру минем максатларымның берсе булырга тиеш дип саныйм. Аларны урынлы куллану үз нәтиҗәләрен бирә.
 Бүгенге көндә гамәлгә кертелгән федераль дәүләт белем стандарты баланың күпьяклы үсешен күз алдында тота. Укучыларым ФДББС буенча белем ала башлады. Алар сынатмады, боларны уку елы башында һәм ахырында үткәрелгән мониторинг нәтиҗәләреннән күрәбез. Яңа стандартта дәрестән тыш эшчәнлек мәҗбүри компонент булып тора. Бу юнәлештәге эшчәнлек балаларның белемен дә, зиһенен дә үстерүгә ярдәм итә, гамәли күнекмәләренә, сәләт мөмкинлекләренә яхшы тәэсир итә. Әмма азкомплектлы укыту шартларында проблемалар да бар. Әлеге кыенлыклардан чыгуның нәтиҗәле юлларын табу да укытучыдан зур осталык сорый.
Дәрес вакыты бик кыска. Күп нәрсәләрне сөйләшеп тә, уҡучыларыма аңлатып та өлгереп булмый. Шуңа күрә дәресләрдән соң минең кабинетым алар өчен һәрвакыт ачык. Соңгы вакытларда  мин укучыларымның  тәнәфес вакытында да ял итмичә минем янга кереп утыруларын, бер – берсен  уздыра – уздыра сөйләшүләрен  күрәм. Күп вакытта укучыларым миңа үзләренең ниндидер проблемалары турында сөйлиләр, без бу проблеманы күмәкләп хәл итү юлларын эзлибез.Мин аларга файдалы киңәшләр бирергә тырышам. Яхшы укытучы бала күңелен аңлый белергә, аңа вакытында ярдәм итә белергә дә тиеш бит. Менә шулай итеп көн артыннан көн, ел артыннан ел үтә. Ә дәресләр дәвам итә...
Зәвык белән бизәлгән, якты, чиста татар теле һәм әдәбияты кабинетында дәресләр дәвам итә. Кечкенә малай  сөйләгән шигырьне инде хәзер башка балалар да сөйли. Әнә шулай изге эш бәрәкәтле җимешләрен бирә.            
